Любовь Тихонова
Лулпушез ӵушкало чуръёс

Ижысь Национальной библиотекаысь «Удмурт шаер» клуб «Калыкен дунъям быгатонлык» адӟытон но пумиськон ӝыт ортчытӥз. Со сӥземын вал драматурглэн, прозаиклэн, Удмуртиысь калык писательлэн Егор Загребинлэн 75 арес тырмонэзлы но писательлэн та нуналъёсы «Удмуртия» издательствоын потэм «Гомась шунды» книгаеныз тодматсконлы.

Писатель азьвыл гожъямъёсаз бадӟым саклык висъяз инкуазьлы. Тросэз солэн произведениосыз школа учебникъёсы пыртэмын. Уно спектакльёсыз учкисез кема аръёс ӵоже шумпотто ини: «Тулыс зор», «Насьток но Исьток», «Тӧдьы юсь», «Эн кушты монэ, туганэ», «Кикы нош силе но силе», «Эш-Тэрек». Пусъёно: Удмурт театр туэ сезонзэ усьтэ Егор Загребинлэн «Мусое мынам, му-сое...» спектакленыз.

Вылез книга – «Гомась шунды» – чылкак мукет. Автор публицистлэн лэчыт синмыныз улон шоры учке. Кызьы пусйиз тодосчи, профессор Анна Зуева, писательлэсь гожъямъёссэ полемика шуыны луоз, угось книгалэн пуштросэз – туж узыр, отысь пумиталод пӧртэм амалэн быдэстэм ужъёсты. Соос пӧртэм аръёсы «Удмурт дунне» газетын, «Кенеш» но «Инвожо» журналъёсын печатласькизы вал ини.

Пумиськонэ люкаськизы уно тодосчиос, студентъёс, журналистъёс но лыдӟисьёс. Али гинэ вордскем книга пумысен лыдӟисьёс пусйизы: Егор Егорович возьматэ уд​мурт сюлэмзэ. Со уг кышка кылэм-адӟем учыръёссэ но малпанъёссэ шара гожтыны, кинэ ке пыкылэ, кудзэ ке ӵушкаса ик куштэ. Лу-лысь-сюлмысь кенеше уд​мурт калыкеныз, солэсь улон-вылонзэ, югдуръёссэ сэрттыны-пертчыны тырше, будӥсь пиналъёслы вордӥськем шаерзэс, анай кылзэс яратон-гажан мылкыд пыӵатыны выре.

Егор Егорович книгаез сярысь вераз:

-
75 арес тырмыса но та уж борды ӧй ке кутскысал, мон асме удмурт калыклэн пиез ӧй шуысал. Мынам ӵош шокаме потӥз ужась удмурт калыкеным. Мумы-бубыелы монэн сэрен трос синву кисьтоно луиз, дыр. Мон соослэн угось укмысэтӥ пиналзы вал...

-
Адӟытонэз дасяны, одӥг ласянь, секыт ӧй вал, – вера библиотекарь Галина Сергеева, – малы ке шуоно Егор Загребинлэн ужъёсыз ся​рысь туж трос критикъёс, тодосчиос но писательёс гожъязы ни. Мукет ласянь, шугъяськытӥз тани ма: со гожъямъёсты одӥг адӟытонэ нокызьы тэрытыны уг луы вал. Соин ик тужгес кулэоссэ бырйимы. Соосын тодматскыны луоз, дорамы лыктыса, Удмурт ульчаысь, 264-тӥ юртэ. Адӟытон кыстӥськоз октябрь пумозь.

Пумиськонын котькуд лыдӟисьлы писатель автографеныз «Гомась шунды» книгазэ кузьмаз. Нош лыктэмъёс писательлы творческой азинлыкъёс сӥзизы. Вуоно юбилеяз, 80 арес тырмоназ, мукетыныз ӵыж-выль книгаеныз тодматскон ортчытыны дэмлазы.
